Antur yr Actau


Paul y skinhead!
Actau pennod 18, adnod 18 – 28
Penderfynodd Paul fynd adref i Antiochia Syria am gyfnod. Chwarae teg, roedd wedi bod i ffwrdd am amser hir.  Cyn cychwyn, eilliodd ei ben – arwydd traddodiadol Iddewig fod y person hwnnw yn diolch i Dduw am fendithion ac yn cysegru ei hun yn llwyr iddo.  Maen nhw’n dweud i mi fod y siwrne sy’n cael ei ddisgrifio yn yr adnodau yma tua 1,500 o filltiroedd!  Ysgwn i beth ddigwyddodd ar y daith.

Mae Priscila ac Acwila yn cychwyn ar y daith gyda Paul ond yn aros yn Effesus, ac yn cyfarfod yno gydag Apolos, Iddew galluog iawn o Alecsandria; dyn oedd yn gwybod ei Feibl yn ôl a blaen. Roedd yn gwybod am Iesu, roedd wedi derbyn mai Iesu  oedd y Meseia; roedd yn gwybod am bechod a’r angen i edifarhau, ac roedd yn rhannu hyn gyda phobl eraill yn frwdfrydig achos bod Iesu wedi dweud wrth ei ddilynwyr am rannu’r newyddion da amdano. Ond doedd Apolos ddim yn gwybod am yr Ysbryd Glân, yr help oedd Duw wedi ei roi i bobl i’w helpu i gredu a gweithio drosto.  Buan iawn y sortiodd Priscila ac Acwila fywyd ysbrydol Apolos allan ac aeth ymlaen i weithio yn Achai a rhedeg rings rownd yr Iddewon yna wrth brofi bod yr ysgrifau sanctaidd yn siarad am Iesu!
Heb yr Ysbryd Glân i’n helpu ni, mae byw y bywyd Cristnogol yn anodd ac yn faich.  Dim ond trwy’r Ysbryd mae ein cariad ni at Iesu yn tyfu, 
yr Ysbryd sy’n ein helpu ni i weddïo, 

yr Ysbryd sy’n helpu ni i ddeall y Beibl, 
yr Ysbryd sy’n helpu ni i ddweud na wrth bethau drwg.  
Mae ceisio byw fel Cristion heb help yr Ysbryd fel rhedeg i ddannedd gwynt mawr. 

Os wyt ti’n teimlo dy fywyd fel Cristion yn strygl caled, gofyn i Dduw dywallt ei Ysbryd arnat ti.  Dal ati i ofyn am gwmni’r Ysbryd bob dydd ac fe weli di wahaniaeth!

Dydy hi ddim digon i wybod am Iesu – dyna oedd profiad Apolos.  Rhaid adnabod Iesu, y Gwaredwr byw a dyna pam rydyn ni angen yr Ysbryd Glân.

Wedi’r cwbl, dyna pam wnaeth Duw ei anfon i’r byd!  Dydy Duw ddim yn ddwl ac yn gwneud pethau diangen!!

